
“Әтнә -  минем як...”

“Җырлап биеп үскән ягым,

Сине сагына йөрәк”.

(Л. Шакирҗанова).

  Моннан нәкъ 50 ел элек, җәйнең ямьле аяз иртәсендә, сандугачлар сайрап торганда, сирень агачлары шау чәчәктә утырганда, сәнгатькә, җыр-моңга гашыйк Хәтирә апа белән Галим абый Шакирҗановлар гаиләсендә нәни генә кыз бала дөньяга аваз сала. Аңа Луара дип исем кушалар. Бәләкәйдән укытучы булып эшләүче әнисенә ияреп гел мәктәпкә йөри ул. Җырларга, биергә бик яраткан кыз, мәктәптә укымаса да, укучылар куйган концертларда рәхәтләнеп чыгыш ясый. Олы сәхнәгә беренче адымны Луара Әтнә мәдәният йортында атлый. Бу вакытта ул укырга да кермәгән була. Концертны алып баручы аны “укучы” дип игълан итә. Сәхнә артында әнисенең бер апага “Әле Луара укымый” дигәнен ишетеп, “нигә инде ул алай дип әйтте”, дип үпкәләп тә йөри.

   Аның бар хыялы артист булу, җырлау, бию, радиодан сөйләү була. Шулай да данлыклы Г.Камал сәхнәсендә чыгыш ясармын, татар дөньясына Луара Шакирҗан булып танылырмын, “Татарстан Республикасының атказанган сәнгать эшлеклесе” дигән мактаулы исемгә лаек булырмын дип уйлады микән? Әйдәгез бу турыда Луара ханымның үзеннән сорыйк. 

“Безнекеләр” кунакханәсендә танылган нәфис сүз остасы, Г.Камал театрының музей директоры – Луара Галим кызы Шакирҗанова.
· Луара ханым! Сез бәхетлеме?
· Бәхет дигән нәрсә киң төшенчә. Аны төрле яктан карарга була. Кем ничек күрә бит. Шушы көннәрдә туган көнем – юбилей көннәре. Төрле газета редакцияләреннән, сәнгать коллективларыннан, радио-телевидение, хезмәттәшләремнән, дусларымнан котлаулар алам.

Димәк, мине таныйлар, иҗатым, башкарган эшләрем белән танылу алганмын. Укытучым, СССРның халык артисты Габдулла Шамуковның: “Син эшләгән эшне күреп, бәя дә бирә белсәләр, менә шул бәхет”, дип әйткән җөмләсе бар. Икенче яктан, аллага шөкер, мин исән-сау. Яраткан эшем бар. Менә шулар бәхет түгелмени...

· Әйе, башкарган эшләрегез шактый. Сезне радиодан ишетеп таныйлар. Театр сәнгатен яратучылар Күчмә театр артисткасы буларак беләләр. Ә инде Г.Камал театрындагы һәр кичә сезнең катнашудан башка узмый диярлек. Хезмәтегезне хөкүмәтебез дә югары бәяләде. Сезгә “Татарстан Республикасының атказанган сәнгать эшлеклесе” дигән зур, мактаулы исем бирелде. Татар авылында туып үскән гади бер кызның зур сәнгать дөньясында танылуы үзе зур бәхеттер ул.
· Әйе, балачакта зур сәхнәләрдә чыгыш ясармын дип уйларга да җөрьәт ителмәгән. Без, апам белән, ишегалдында күрше кызларын-малайларын җыеп концертлар, курчак театрлары куя идек. Язмыш мине сәнгать өлкәсенә китерде.

· Театр сәнгатен сайлаганда әти-әниегез каршы килмәдеме?
· Гомер уза-уза, мин әти-әни турында ешрак уйлыйм. Алар да бик талантлы кешеләр булганнар. 30 елларда икесе дә Чаллы ягыннан чыгып китеп, Казанга укырга килгәннәр, институт тәмамлап, укытучы булганнар. Әдәбиятны, ана телебезне, сәнгатьне ярату безгә алардан килгәндер. Алар минем бу юлдан китүемә каршылык күрсәтмәделәр. Гәрчә, әнием врач, әтием укытучы булуымны теләсәләр дә.

· Сез бит мәктәпкә дә яшегез җиткәнче кергәнсез.
· 6 яшьтән кереп, 3 классны Түбән Көектә укыдым. Калганын Күлле Кимедә. 10 классны тәмамлаганда миңа 16 яшь иде һәм мин шул елны Казан театр училищесына укучылар кабул иткән белдерүне күреп, күңелдәге хыялларны тормышка ашыру өчен, барып карарга булдым. Беренче тапкыр татар төркеме җыйганнар иде. Миңа бәхет елмайды. Анда Рәфкать Бикчәнтәев, Асия Хәйруллина, Габдулла Шамуков, Шәхсәнәм Әсфәндиярова укытты. Җитәкчебез, якташыбыз Марсель Сәлимҗанов булды. Укып бетергәч, Рәфкать Бикчәнтәев филармониягә, “эстрада-миниатюралар театры ачам”, дип нәфис сүз сәнгате буенча эшкә алдылар. Шул вакытта Зифа Басыйрова белән гострольләрдә йөрергә дә өлгердем. Кызганыч, театр оеша алмады.

  Аннан соң Ленинградтагы “Театр, музыка, кинематография” институтында татар студиясенә укырга киттем.

· Бергә укыган сабакташларыгыз арасында танылганнары да күптер...
· Казан театр училещесында без Фирдәвес Хәйруллина, Илдар Хәйруллин, Айдар Хафиз, Идрис Мәсхүт, Фәрит Мәмәшләр белән бергә укыдык. Шамил Бариев хәзер мәрхүм инде, Илдус Әхмәтҗанов – минем югары уку йортындагы сабакташларым.

· Луара ханым. Сезнең театрда да, радиода да газеталарда да материалларыгыз күренә. Безгә күренмәгән музей эше. Шуның өстенә сугыш һәм хезмәт ветераны, әтиегезне дә тәрбиялисез. Барысына да вакыт каян табасыз?
· Минем бер генә буш минутым да юк. Үземә күп игътибар итә алмыйм. Радионы да яратам, газетага артистлар турында язмалар сорасалар, кире какмыйм. Сәхнәгә чыгып сөйләү – минем өчен үзе рәхәт. Сценарийларны да мин бик тиз язам. Үзем булдыра алган эшне тиз һәм яратып башкарам.

· Апагыз Лена Шагыйрьҗан – танылган шагыйрә. Әтиегез Галим абый да шигырьләр яза. Соңгы вакытта сезнең шигырьләр дә газета битләрендә басылды, безнең “Дөнья” студиясендә дә яңырады. Марина Цветаева, Александр Пушкин шигырьләрен дә тәрҗемә итәсез. Бу Сезнең нәселдән килгән таланттыр инде. Кайчан шигырь яза башладыгыз?
· Шигырьләрне мәктәптә укыганда ук язгалый идем. Мин аларны шигырь язам дип уйламыйм да. Ничектер әйтәсе килгән фикерне рифмага салу гына сыман. Ә чын шагыйрьләрнеке ул башкача. Алар дөньяны да башкачарак күзаллыйлар.

  Безнең театрда, кече залда, бәйрәмнәрдә артистлар бергәләшеп, үзебез өчен концертлар куябыз. Шул вакытта мин үзебезнекеләр өчен генә шигырьләремне сөйлим. Алар тарафыннан матур бәяләр ишеткәнгә күрә, соңгы вакытта мәтбугатка бирә башладым.

Күңелемнең ябык пәрдәләрен

Ачам сиңа, әгәр теләсәң.

Кояш та бар анда, йолдызлар да

Кайчагында пыскый ялгыз шәм.

Давыл гына түгел, тын җиле дә

Тибрәндергән кебек дулкыны.

Һәр мизгелдә нидер сизә күңел

Уйный, көлә, елый, сулкылдый.

Шуларны мин кайчак сүзгә тезәм,

Телисеңме укып багарга.

Төрле таштан җыйган муенса ул,

Үзем өчен генә тагарга.

· Сез бит чит илләрдә яшәүче милләттәшләребез белән ныклап аралашкан кеше. Финляндиягә барып берничә спектакль куеп, фин татарлары куйган спектакльләрне Казан һәм Америка татарлары да күрү бәхетенә иреште. Швеция, Польша татарлары белән дә элемтәләрегез нык. Ничек уйлыйсыз татарның үткәне, бүгенгесе, киләчәге нинди?
· Аларның үткәне фаҗигале. Тел белмәгән килеш чит дөньяга килеп эләккәннәр. Сокланып карарга кирәк. Алар югалып калмаган. Телне өйрәнгәннәр. Батыр булганнар, намуслы булганнар. Мәсәлән, бер гасыр элек татарлар Финляндиягә киткәннәр. Динне, ана телен, тарихыбызны онытмауны максат итеп куйганнар. Балаларына, оныкларына җиткергәннәр. Югыйсә, татар теле өйдән башка бер җирдә дә кирәкми анда. Соңгы 10 елда яңадан милли яңарыш булды анда. Мин үземнең спектакльдә уйнаган яшьләрдән дә чыгып әйтәм, алар урыс хәрефләрендә өйрәнделәр. Китаплар укыйлар, татар тарихын беләләр. Казанга килеп спектакльләргә дә йөриләр. Берничәсе бездән татар кызларында алып киттеләр. Өйдә бала-чагалары үсә. Димәк, тагын бер буын рәхәтләнеп татар булып яшәячәк.

· Инде хәзер дөньяга сибелгән татарлар арасыннан Әтнәгә кайтыйк. Бездә яшәүче халыкның 99%ы татарлар. Әтнә районыннан чыккан татарның бер баласы Сез. Күлле Кимедән киткәнегезгә 3 дистә елдан артык вакыт. Үзегезне Әтнәнеке дип саныйсызмы?
· Әтнә ягы – Казан арты – мәдәниятле, данлы як. Бездә бик матур әдәби тел белән сөйләшәләр. Мин горурланам үземнең Әтнә ягым белән. Күлле Киме зиратында минем әнием, абыем кабере. Бу – минем як.

· “Әтнә таңы”н укучы якташларга теләкләрегезне дә белик инде. 
· Һаман шулай мәдәниятле, сәнгать кешеләренә бай булсын Әтнә. Дөньялар тыныч булсын. Матур, бай, мул тормышта яшәсеннәр. Сау-сәламәт булсыннар. Аралашып яшәргә язсын. Милли бәйрәмнәребез Сабантуйлары гөрләп узсын. Бәхетле язмыш телим якташларыма.

· Луара ханым. Без дә Сезне барлык укучыларыбыз, якташларыбыз исеменнән ярты гасырлык юбилеегыз белән котлыйбыз.
Гөлназ Шәйхи.
